Геометрик белемнәрне үзләштерәбез

(V сыйныфта математика дәресе)

Мөнирә СӘЙФУЛЛИНА, 

Әлмәт районы Миңлебай урта мәктәбенең математика укытучысы
Тема. Формулалар. Мәйдан. Турыпочмаклы параллелепипед. Турыпочмаклы параллелепипед күләме.

Максат. Укучыларның «Формулалар», «Мәйдан», «Турыпочмаклы параллелепипед» дигән темалар буенча алган белемнәрен гомумиләштерү, ныгыту. Формулаларны кулланып мәсьәләләр чишү; исәпләү күнекмәләрен үстерү. Логик фикерләүне үстерү, фән белән кызыксыну, бер-береңә ярдәмләшү, пөхтәлек тәрбияләү.

Җиһазлар. Дәреслек (Виленкин Н.Я. Математика – 5), эш дәфтәрләре, «Формулалар» таблицасы, тарату материаллары, проектор, слайдлар.

Дәрес барышы
I. Оештыру өлеше
Укытучы. Без бүген сезнең белән «Формулалар», «Мәйдан», «Турыпочмаклы параллелепипед» темаларын кабатларбыз. Дәрес гади түгел, ә дәрес-сәяхәт. Без Александр Волковның «Асылташлар шәһәренең тылсымчысы» дигән әсәр геройлары белән сәяхәткә чыгарбыз, аларга кирәк вакытта ярдәм итәрбез. Ә хәзер өч командага бүленербез.

Укучылар, «Асылташлар шәһәренең тылсымчысы» дигән әсәрдә сүз нәрсә турында бара? (Укучыларның җавабы тыңлана.)
Канзасның киң далаларында әти-әнисе белән Элли исемле кыз яши. Явыз сихерче Гингема көчле давыл-өермә куптара. Давыл, Эллины очырып, еракка илтеп ташлый. Эллига өенә – әти-әнисе янына кайтырга булышырбыз.

Эллига иң беренче булып изге тылсымчы Вилленна очрый. Виллена аңа Асылташлар шәһәрендә яшәүче тылсымчы Гудвин гына ярдәм итә алуын аңлата, ләкин шәһәргә бару юлында Эллига бик күп сынаулар үтәргә туры киләчәген искәртә. Эллига дөрес юлга чыгу өчен түбәндәге сорауларга телдән җавап бирергә.
1 нче бирем.
(Тактага «Формулалар» дигән таблица эленә.) 
1 нче командага. Үтелгән юлны исәпләү формуласын әйтергә. Вакытны исәпләү формуласын әйтергә. Тизлекне исәпләү формуласын әйтегез.

Исәпләгез:

2 нче командага. Турыпочмаклыкның мәйданны исәпләү формуласын әйтегез. Турыпочмаклыкның иңен исәпләү формуласын әйтергә. Турыпочмаклыкның буен исәпләү формуласын әйтегез. Квадрат мәйданы нинди формула белән исәпләнә?

Исәпләгез:

3 нче командага. Турыпочмаклы параллелепипедның күләмен исәпләү формуласын әйтергә. Параллелепипедның иңен исәпләү формуласын әйтергә. Параллелепипедның буен исәпләү формуласын әйтергә. Параллелепипедның биеклеген исәпләү формуласын әйтегез.

Исәпләгез:

Укытучы. Беренче бирем үтәлде. Йомгак ясыйк. Кайсы команда күпме балл җыйды? Шулай итеп, без Элли белән бергә «Асылташлар» шәһәренә юл алдык. Берникадәр баргач, Элли иген басуы янындагы киртә буена ял итәргә утырды. Аның янына саламнан ясалган карачкы килде, алар сөйләшә башладылар. Элли үзе турында сөйләде. Карачкы Эллидан үзен ияртүне үтенде, чөнки аның да бик зур теләге бар. Ул тылсымчыдан, аз гына булса да, башына ми сорарга тели. Ләкин киртә аша чыгу өчен карачкыга без түбәндәге эшләрне эшләп ярдәм итәргә тиешбез.

2 нче бирем.

1 нче командага. Басуның мәйданы – 116 га, иңе – 800 м булса, буен исәпләгез.

2 нче командага.

Бакчаның мәйданы – 6 а. Бакчаның буе – 30 м булса, иңен исәпләргә.

3 нче командага.

Паркның иңе – 800 м , буе – 900 м. Мәйданын исәпләргә.

Укытучы. Афәрин, укучылар. Элли белән карачкы юлга кузгалды. Алда аларны үзенең серле авазлары белән урман каршылады. Ләкин серле авазлар арасында ыңгырашу авазы да ишетелә иде. Бу – Тимердән ясалган урман кисүчесе булып чыкты. Аның барлык буыннары да күгәргән, һәм ул хәрәкәтләнә алмый. Алдагы биремнәрне дөрес эшләсәгез, урман кисүчегә ярдәм итәрбез.

3 нче бирем.

1 нче командага.

Квадрат сантиметрларда күрсәтегез:
15 дм² = ... ; 4 м² 3 см² = ... ; 14000 мм² = ...
2 нче командага.

Квадрат дециметрларда күрсәтергә:
12 м² = ... ; 3 м² 4 дм² = ... ; 4000 см² = ...
3 нче командага.

Квадрат метрларда күрсәтергә:
12 га = ... ; 8 га 7 а = ... ; 3500 дм² = ...
Укытучы. Элли безнең ярдәм белән утын кисүченең буыннарын майлады. Утын кисүче дә «Асылташлар» шәһәренә барырга теләген җиткерә, чөнки аның зур теләге бар: йөрәкле булу икән. Дуслар өчәүләп юлга кузгалды. Алда зур сарай күренде. Аның капкасына: «Юлчы ашык! Синең барлык теләкләрең дә тормышка аша» дигән сүзләр язылган. Элли әти-әнисе янына кайтып җитәм, дип, дуслары белән сарайга ашыкты. Ә бу – явыз юлбасар сарае булып чыкты. Ул безнең юлчыларны бик астына ябып куйды һәм аларга түбәндәге мәсьәләләрне бирде. Әгәр мәсьәләләрне дөрес чишсәләр, юлбасар аларны җибәрә, юк икән, мәңгелеккә үзендә калдыра.

4 нче бирем.

1 нче командага.

Юлбасар сараеның ял бүлмәсе параллелепипед рәвешендә. Күләме –432 м³, биеклеге – 4 м. Идән мәйданын исәпләргә.

2 нче командага.

Мәктәп ашханәсенең күләме – 72 м³, биеклеге – 3 м. Идән мәйданын исәпләргә.

3 нче командага.

Юлбасар Эллины куб рәвешендәге подвалга япкан. Подвалның биеклеге – 3 м. Подвалда ничә м³ һава барлыгын исәпләргә.

Укытучы. Афәрин, укучылар! Сезнең ярдәм белән юлчылар тоткынлыктан котылдылар һәм юлларын дәвам иттерделәр.

Юлны киң елга бүлде. Ярда елганың аргы ягына чыгарга ярдәм итүче ләкләк утыра. Ул дусларга түбәндәге мәсьәләләрне бирә:
5 нче бирем.

1 нче командага.

Сал елга буйлап 10 км/сәг тизлек белән 5 сәгатьтә күпме юл үтәр?

2 нче командага.

Дуслар сал белән 40 км юлны 5 сәгатьтә үтсә, алар нинди тизлек белән йөзгәннәр?

3 нче командага.

Сәяхәтчеләр сал белән 50 км араны 10 км/сәг тизлек белән ничә сәгатьтә үтәрләр?

Укытучы. Шулай итеп, ләкләк юлчыларны елга аша чыгарып куйды. Элли юлдашлары белән «Асылташлар» шәһәренең капка янына килеп җитте. Шәһәр капкасын ачу өчен тылсымлы сүзне сез түбәндәге мөстәкыйль эшне эшләп табарсыз. Әлеге тылсымлы сүзнең хәрефләре түбәндәге таблицада:

Мөстәкыйль эш.

I вариант.

1. Ягы – 6 см булган квадратның мәйданын табарга.
2. Яклары – 5 дм һәм 20 дм булган турыпочмаклыкның мәйданын табарга.

3. Мәйданы – 36 см2 һәм бер ягы 9 см булган турыпочмаклыкның ягын табарга.

4. Үлчәнешләре 6 см, 2 см, 4 см булган параллелепипедның күләмен исәпләргә.

5. Кабыргасы 9 см булган кубның күләмен табарга.

6. Ягы 36 см булган квадратның периметрын табарга.

II вариант.

1. Яклары 4 см һәм 9 см булган турыпочмаклыкның мәйданын табарга.

2. Ягы 10 дм булган квадрат мәйданын исәпләргә.

3. Турыпочмаклыкның мәйданы – 64 см² , бер ягы – 16 см. Икенче ягын исәпләргә.

4. Үлчәнешләре 5 см, 2 см, 8 см булган параллелепипедның күләмен исәпләргә.

5. Кабыргасы 128 см булган квадратның периметрын исәпләргә.

6. Кабыргасы 12 см булган квадратның мәйданын исәпләргә.

Укытучы. Менә сез сихерче Гудвин яши торган шәһәрнең капкасын ачарга ярдәм итүче тылсымлы сүзне таптыгыз. Әйе , бу – дуслык дигән сүз. Гудвин карачкыга – акыл, тимер кешегә – йөрәк, Эллины әти-әнисе янына кайтарырмы? Анысын әсәрнең үзен укыгач белерсез.
(Укытучы дәрескә йомгак ясый.)
